
Thusang! Thusang! Dipoo di kgogogela. 
Thusang bathong. Go goeletsa Moopetsi ka 
legoa le legolo.

Mookgong ke monna wa morui. O na le 
dikgomo tse di ntsi. Mo gare ga tsona go na 
le dipoo tse pedi tse ditona. 

Mookgong o dirisa dipoo tsa gagwe 
go rwalela batho dikgong kwa nageng. 
Mookgong o gobetse lengole. Ga a sa 
kgona go isa dikgomo kwa mafulong le kwa  
metsing.

Ahaa! ke tla bolela le Moopetsi gore a tle go 
disa dikgomo tsa me, ga rialo Mookgong. A 
boledisana le Moopetsi ba dumelana.

Letsatsi ka letsatsi Moopetsi o ne a isa dipoo 
kwa nageng go fula.E re maitsiboa a di ise 
kwa nokeng. Moopetsi o ne a sa rate 
diphologolo tse, segolo thata dipoo.

Moopetsi o ne a sotla dipoo. O ne a tshega 
a be a pitike ge di tlhagelwa ke kotsi. Ge di 
wela ka mo metsing o ne a sa di thuse.

Ge dikgomo di boela gae, Moopetsi o ne a 
betsa dipoo gore di taboge. Dipoo di ne di 
sotlegile. Moopetsi o na le pelo e maswe ruri.

Fa Moopetsi a sena go tsenya dipoo ka mo 
lesakeng, o di naya luserene. Ge a fetsa a 
thibe kgorwana ka legora a tsamaye.

Mookgong o ile a roma Moopetsi go ya go 
rwalela dikgong. Moopetsi a pana dipoo go 
goga karikana.

Moopetsi a rwalela dikgong tsa tlala karikana 
go feta selekano. Dipoo tsa goga di lebile 
gae. Moopetsi a simolola go di betsa gore di 
taboge. Letsatsi leo dipoo tsa ngangabala. Di 
ne di imelwa ke morwalo.

Moopetsi o ile a galefa, a omana dipoo. A 
bolela ge e le dilo fela tse di senang mosola. 
Moopetsi ga a na taba le gore dipoo ga di a 
fula. Dipoo di ne di sa nwa le metsi.

Fa a goroga gae Moopetsi a panolola dipoo. 
A tsenya dipoo mo lesakeng jaaka gale mme 
a seka a difepa. A thiba kgorwana ka legora. 
Moopetsi a leba gae.

Moopetsi o rile go a fularela lesaka, dipoo 
tsa rutla kgorwana. Dikota tsa wela kgakala. 
Dipoo tsa mo kgogogela. Ga thunya lerole, 
matlapa a phatlalala.

Thusang! Thusang! Moopetisi a taboga 
a goelela. Dipoo di mo lebile. A potela ka 
lerope gaufi  le tsela, dipoo tsa mo sala 
morago.

Moopetsi a gopola go boela go Mookgong. 
Dipoo tsa mo sala morago. Moopetsi a 
taboga a gadimile morago. A wela ka 
lengope. A bona dipoo di mo lebile. 

Ge dipoo di sena go tloga fa go ena, a 
tsoga a taboga lebelo la mafelelo. O tla ya 
kae Moopetsi? A tlelwa ke kakanyo. A kopa 
ditsala tsa gagwe go gapela diphologolo kwa 
lesakeng.

Moopetsi a lemoga gore dipoo ga di rate ka 
moo a di bogisang ka teng. O tla dira eng? 
Moopetsi a tsea kgamelo a ga metsi. Ka 
bonya a tantabela a isa metsi lesakeng. A 
isa le luserene. Dipoo tsa simolola go ja tsa 
kgora.

Moopetsi a ema kgorwaneng a bolela le 
dipoo ka boleta le boikokobetso. Go tloga 
letsatsi leo Moopetsi a simolola go phela le 
dipoo sentle.

Moopetsi a tsaya dithuto tsa go babalela 
diphologolo. A ithuta go le gontsi ka ga 
diphologolo. 

Lerato la go sireletsa diphologolo la gola 
mo go ena. A simolola mokgatlo wa go 
sireletsa diphologolo. A eletsa badisa ka foo 
diphologolo di kgathelelwang ka teng.


